MINUTI


KAMRA TAD-DEPUTATI


IT-TLETTAX-IL PARLAMENT


KUMITAT PERMANENTI DWAR IL-KONTIJIET PUBBLIĊI


LAQGĦA NRU. 35


L-Erbgħa, 23 ta’ Jannar, 2019.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fit-2:47 p.m. 

L-Onor. Beppe Fenech Adami, President tal-Kumitat, ippreseda.


PREŻENTI

L-Onor. Robert Abela; l-Onor. Clayton Bartolo; l-Onor. Julia Farrugia Portelli (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi); l-Onor. Alex Muscat; u l-Onor. Chris Said, kienu preżenti.


TALBA

L-Iskrivana qalet it-talba.


MINUTI

Il-Minuti ta’ Laqgħa Nru. 34 li saret fis-16 ta’ Jannar 2019, ġew konfermati. 


DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY” (Kont.)

Il-Kumitat irriżuma d-diskussjoni mis-16 ta’ Jannar 2019.

Fit-2:52 p.m. l-Onor. Jason Azzopardi ġie msejjaħ fil-Kamra u ngħata l-ġurament.

Huwa informa lill-Kumitat li kellu stqarrija u xtaq li qabel jaqraha jqassam kopja tagħha lill-Membri tal-Kumitat, però l-Onor. Robert Abela oġġezzjona u qal li x-xhud seta’ jippreżenta kopja tal-istqarrija, il-Membri tal-Kumitat jaqrawha u jagħmlu l-mistoqsijiet.

Iċ-Chairman qal li kull meta l-Kumitat kellu quddiemu xhieda li riedu jagħmlu dikjarazzjoni dejjem ingħatalhom dritt jagħmlu dan u għalhekk l-Onor. Azzopardi kellu jingħatalu l-istess dritt.

L-Onor. Robert Abela qal li n-naħa tal-Gvern kienet qed titlob li jittieħed vot dwar dan għax kien l-Onor. Azzopardi biss li bħala xhud ingħatalu dan id-dritt. Huwa kompla jgħid li skont paragrafu 13 tal-“Guide for Witnesses appearing before the Public Accounts Committee – October 2011”  kellu jkun il-Kumitat li jiddeċiedi kif jipproċedi u mhux ix-xhud. 

Meta ċ-Chairman talab lill-Onor. Azzopardi sabiex jibda jaqra l-istqarrija tiegħu, l-Onor. Julia Farrugia Portelli qalet li l-proċedura li n-naħa tal-Gvern xtaqet tadotta kienet li l-ewwel isiru l-mistoqsijiet mill-Membri tal-Kumitat, imbagħad issir l-istqarrija min-naħa tax-xhud.  Hija qalet li l-Membri tan-naħa tal-Gvern kienu qegħdin jaċċettaw il-proċedura li kien qed jadotta l-President, taħt protesta.

Wara li ġiet imqassma kopja tal-istqarrija, l-Onor, Robert Abela qal li peress li l-istqarrija kienet ġiet ippreżentata allura kienet qed tiskatta t-tieni parti ta’ paragrafu 13 tal-linji gwida li tgħid li l-Kumitat ried jiddeċiedi jekk l-istess stqarrija kellhiex tinqara, u talab li jittieħed vot, però ċ-Chairman qal li l-Kumitat ma setax jivvota biex jittratta xhud differenti minn ieħor u għadda sabiex għamel din it-talba għal ruling mis-Sedja:

“Illum ġie msejjaħ biex jixhed quddiem dan il-Kumitat l-Onor. Jason Azzopardi. Bħalma dejjem sar f’ċirkostanzi fejn saret talba simili, l-Onor. Azzopardi talab li qabel jibda jwieġeb il-mistoqsijiet mill-Membri ta’ dan il-Kumitat, huwa jaqra dikjarazzjoni ġuramentata dwar il-fatti u dak li jidhirlu li huwa rilevanti għal dan il-każ. Bħala Chairperson jien jidhirli li bħalma dejjem ġara, l-Onor. Azzopardi għandu jingħata din l-opportunità. Infakkar li din mhijiex l-ewwel darba li ġrat, ġrat diġà f’din il-leġiżlatura u diversi drabi F’leġiżlaturi oħra. Għaldaqstant bħala Chairperson nitlob lill-Ispeaker tal-Kamra sabiex jagħti ruling dwar jekk l-Onor. Jason Azzopardi għandux jiġi trattat bl-istess mod kif ġew trattati xhieda oħra quddiem dan il-Kumitat li għamlu talba identika għal dik li qiegħed jagħmel illum.”.

L-Onor. Robert Abela mbagħad għadda biex għamel ukoll talba għal ruling li tgħid hekk:

“L-Onor. Robert Abela, l-Onor. Julia Farrugia Portelli, l-Onor. Clayton Bartolo u l-Onor. Alex Muscat għan-naħa tal-Gvern jagħmlu riferenza għall-Guide for Witnesses appearing before the Public Accounts Committee ippubblikati f’Ottubru, 2011, partikolarment għall-paragrafu 13 fejn hemm pprovdut testwalment li “The Committee can decide that a written brief be read out in its entirety in order to be part of the session’s record.”. Jirrilevaw li f’dan il-każ l-Onor. Jason Azzopardi, li huwa x-xhud quddiem dan il-Kumitat, għażel li jippreżenta dikjarazzjoni bil-miktub li tifforma parti mill-atti ta’ dan il-Kumitat. Jirrilevaw ukoll li ċ-Chairman ta’ dan il-Kumitat, l-Onor. Beppe Fenech Adami, iddeċieda kontra dak li jipprovdu l-linji gwida li l-Kumitat m’għandux dritt jiddeċiedi jekk din id-dikjarazzjoni bil-miktub għandhiex tinqara jew le mix-xhud u scavalca l-proċedura stabbilita fil-linji gwida, fis-sens li qed jitlob li jkun l-Ispeaker li jiddeċiedi x’għandu jsir, meta l-linji gwida jiddeterminaw bil-kontra, fis-sens li huwa l-Kumitat li jrid jiddeċiedi jekk ix-xhud jingħatax id-dritt jaqra dak li jkun kiteb hu stess. Għaldaqstant qed jintalab ruling, fis-sens li l-Ispeaker jiddeċiedi jekk il-proċedura korretta quddiem il-Public Accounts Committee hijiex dik stabbilita fil-linji gwida, jiġifieri jekk huwiex il-Kumitat li għandu jiddeċiedi b’vot jekk xhud jingħatax id-dritt jew jingħatax il-fakultà li jaqra dak li jkun kiteb huwa stess, jew jekk dawn il-linji gwida għandhomx jiġu injorati u tintuża proċedura kompletament differenti li qed jissuġġerixxi li tiġi wżata ċ-Chairman ta’ dan il-Kumitat għaliex, skont hu, fil-passat tmexxa b’din il-proċedura.”.

Aktar tard l-Onor. Robert Abela għamel riferenza wkoll għal ruling mogħti f’Seduta 260 tal-11-il Leġislatura mill-Ispeaker Michael Frendo fejn kien qal li “ċ-Chairman għandu jżomm mar-regoli tat-tmexxija u l-prassi stabbilita ta’ din il-Kamra u jopera fi ħdan il-mandat tiegħu. U għalhekk naturalment dan ma jnaqqasx mill-bżonn li l-qafas li fih Chairman qed jopera huwa l-qafas ta’ regoli u prassi viġenti fil-Kamra tad-Deputati ta’ Malta.” Għaldaqstant l-Onor. Abelas qal li l-Ispeaker issa ried jiddeċiedi jekk fejn il-linji gwida jagħtu tali diskrezzjoni lill-Kumitat,  jistax iċ-Chairperson jinjorahom u jgħid li dik is-setgħa tinqala’ minn idejn il-Kumitat u tiġi mogħtija lill-Ispeaker. 

Id-diskussjoni dwar dan ir-rapport kienet interrotta u baqgħet aġġornata.

Fl-3:40 p.m. il-Kumitat aġġorna għal data li kellha tiġi komunikata aktar tard.

